Հավելված 

Նաիրի համայնքի ավագանու
2022 թվականի  մարտի 10-ի N 31 որոշման
ԿԱՐԳ
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿՈՏԱՅՔԻ ՄԱՐԶԻ ՆԱԻՐԻ ՀԱՄԱՅՆՔԻ  ԿԱՄԱՎՈՐ ԽՆԴԻՐՆԵՐԻ, ԿԱՄԱՎՈՐ ԽՆԴԻՐՆԵՐԻՆ ՈՒՂՂՎԱԾ  ՍԵՓԱԿԱՆ ԼԻԱԶՈՐՈՒԹՅՈՒՆՆԵՐԻ   ԵՎ  ԴՐԱՆՑ ԻՐԱԿԱՆԱՑՄԱՆ
 1. Սույն կարգով սահմանվում է Հայաստանի Հանրապետության Կոտայքի մարզի Նաիրի համայնքի (այսուհետ` համայնք) 2022 թվականի կամավոր խնդիրների և դրանց լուծման նպատակով համայնքի տեղական ինքնակառավարման մարմինների սեփական լիազորությունների և իրականացման հետ կապված հարաբերությունները: Համայնքի կամավոր խնդիրները սահմանվում են` համաձայն <<Տեղական ինքնակառավարման մասին>> օրենքի 10-րդ հոդվածի 10-րդ մասի և 18-րդ հոդվածի 1-ին մասի 7-րդ կետի:
2. Համայնքի կամավոր  խնդիրներն են` 
1) համայնքի սոցիալապես անապահով բնակչության սոցիալական օգնության տրամադրման կազմակերպումը.
2)  համայնքում ֆիզիկական կուլտուրայի և սպորտի զարգացման, մշակութային կյանքի խթանումը.
3) բարձրագույն և (կամ) միջնակարգ մասնագիտական ուսումնական հաստատություններում սովորող համայնքի սոցիալապես անապահով ընտանիքների ուսանողների ուսման վարձի մասնակի հատկացումը.
4) համայնքի հանրակրթական դպրոցների գործունեության աջակցումը.
5) զոհված զինծառայողների, պատերազմի վետերանների, հաշմանդամների, կերակրողին կորցրած ընտանիքների սոցիալական պայմանների բարելավմանն աջակցելը.
3. Համայնքի կամավոր խնդիրների լուծման նպատակով համայնքի տեղական ինքնակառվարման մարմինները իրականացնում են հետևյալ սեփական լիազորությունները`

1) աջակցություն են ցուցաբերում համայնքի սոցիալապես անապահով ընտանիքներին.
2) աջակցություն են ցուցաբերում համայնքի մշակութային հաստատություններին` մշակութային, ինչպես նաև պետական, ազգային ու այլ տոների հետ կապված զանգվածային միջոցառումների կազմակերպմանն ու աջակցմանը.
3) միջոցներ են ձեռնարկում զոհված զինծառայողների, պատերազմի վետերանների, հաշմանդամների, կերակրողին կորցրած ընտանիքների սոցիալական պայմանների բարելավման ուղղությամբ. 
4) աջակցություն են ցուցաբերում համայնքի մարզիկներին և մարզական թիմերին` ներհամայնքային մարզական միջոցառումների կազմակերպման, ինչպես նաև միջհամայնքային, մարզային, հանրապետական և միջազգային մրցաշարերին նրանց մասնակցության ապահովման հարցում.
5) աջակցություն են ցուցաբերում բարձրագույն, միջնակարգ մասնագիտական ուսումնական հաստատություններում  սովորող համայնքի սոցիալապես անապահով ընտանիքների ուսանողների ուսման վարձի վճարման հարցում.
6) նպաստում են համայնքի հանրակրթական դպրոցների գործունեության  կազմակերպմանը:խ
4. Համայնքի կամավոր խնդիրների և դրանց լուծման նպատակով սեփական լիազորությունների իրականացման համար համայնքի բյուջեով կարող են նախատեսվել ֆինանսական միջոցներ, որոնք չեն կարող գերեզանցել համայնքի բյուջեով նախատեսված սեփական եկամուտների 50 տոկոսը:
5. Կամավոր խնդիրների լուծմանն ուղղված գործընթաց կարող են նախաձեռնել համայնքի ղեկավարը, համայնքի ավագանու անդամները, բնակիչները, հասարակական կազմակերպությունները և միավորումները:

6. Այն դեպքում, երբ սույն կարգի համաձայն կամավոր խնդրի լուծումը ենթադրում է  սոցիալական և առողջապահության հարցերի մշտական հանձնաժողովի եզրակացության անհրաժեշտություն, նախաձեռնողը ներկայացնում է խնդրի լուծման իրականացման վերաբերյալ առաջարկությունը` նշելով դրա նպատակը, խնդրի կարգավորման համար անհրաժեշտ ֆինանսական միջոցի չափը, առկայության դեպքում նաև` անհրաժեշտության հիմնավորումը հավաստող փաստաթղթեր: 

7. Համայնքի ավագանու սոցիալական և առողջապահության հարցերի մշտական հանձնաժողովը սույն կարգով սահմանված դեպքերում քննարկում է կամավոր խնդրի լուծման հարցը և տալիս համապատասխան եզրակացություն: 
8. Համայնքի ղեկավարը զոհված զինծառայողների ընտանիքների, զինծառայողների սոցիալական պաշտպանվածության բարելավման, պատերազմի վետերանների, հաշմանդամների, կերակրողին կորցրած ընտանիքների, սոցիալապես անապահով այլ խավերի սոցիալական խնդիրների լուծման, սոցիալական պայմանների բարելավման վերաբերյալ դիմումների և դրանցում նշված հանգամանքների ուսումնասիրության նպատակով իր որոշմամբ կարող է ստեղծել հանձնաժողով, որի կազմում կարող են ընդգրկվել ավագանու անդամներ, հասարակական կազմակերպությունների և միավորումների ներկայացուցիչներ, աշխատակազմի և համայնքային կազմակերպությունների մասնագետներ, ինչպես նաև համայնքի բնակիչներ և այլ շահագրգիռ անձինք` իրենց համաձայնությամբ:

9. Համայնքի ղեկավարը համայնքի բնակիչ հանդիսացող, ինչպես նաև համայնքում փաստացի բնակվող ընտանիքներին սոցիալական օգնություն տրամադրելիս պետք է առաջնորդվի հետևյալ չափորոշիչներով. 

 1) Հատկացվող մեկանգամյա սոցիալական օգնության  չափը չպետք է գերազանցի 30 000 ՀՀ դրամը:
2) Նույն ընտանիքին տարվա ընթացքում հատկացվելիք  սոցիալական օգնության չափը չպետք է լինի ավելի, քան 100 000 ՀՀ դրամը:
3) Ընտանիքի անդամի հուղարկավորության կազմակերպման համար կարող է հատկացվել մինչև 100 000 ՀՀ դրամ օգնություն: 
4) Համայնքի սոցիալապես անապահով ընտանիքների համայնքի բնակիչ հանդիսացող (համայնքում հաշվառված և մշտապես բնակվող) ուսանողներին ուսման վարձ կարող է հատկացվել տարեկան վարձի մինչև 30 տոկոսի չափով:
10. Վերը նշված նորմերից շեղման, ինչպես նաև սահմանված չափերից ավելի գումարների հատկացման դեպքերում համայնքի ղեկավարի որոշման համար պարտադիր հիմք է հանդիսանում համայնքի ավագանու սոցիալական և առողջապահության հարցերի մշտական հանձնաժողովի եզրակացությունը:
